
Introdusaun  

Desde tinan 2013 relatóriu FM nia kona-bá Jestaun Fronteira no Kontrolu Migratoriu 
verifika katak frajilidade iha kontrolu fronteira no pratika iregularidade la’o buras iha 
fronteira ne’ebé involve individu sira, grupu organizadu, no autoridade seguransa nian 
la hala’o nia funsaun ho diak kontrola atividade ilegal no movimentu ema tama no sai 
iha fronteira. Falta kontrolu husi autoridade seguransa ne’ebé koloka iha postu 
intergadu fronteira no Servisu Migrasaun seidauk verifika lolos sidadaun estranjeiru 
sira ne’ebé tama sai iha teritoriu nasional no barak utiliza vistu turista halo servisu iha 
Timor-Leste.1 No relatóriu tinan 2018 kona-bá Impaktu husi Migrasaun iha Timor-Leste 
no Nia Setor Seguransa fo atensaun ba traballador migrante sira ne’ebé utiliza vistu 
turista maibe halo servisu iha Timor-Leste.  

Relasiona ho atuasaun Servisu Migrasaun nian iha teritoriu nasional liu-liu iha postu 
fronteira, aeroportu no portu. Iha Abril 2019 Ministru Interior Interinu- Filomeno Paixao 
hato’o no  lamenta kona-bá iregularidade iha prosesu aplikasaun vistu husi Servisu 
Migrasaun durante tinan 2016 to’o 2018.  

Nune’e relatóriu ne’e nia âmbitu ko’alia kona-bá separasaun no periodu tranzitoriu iha 
Servisu Migrasaun, Iregularidade sira, transferensia urjente pesoal Servisu Migrasaun 
no nia impaktu sira.  

Metodolojia  

Relatóriu ne’e nia análiza bazeia ba monitorizasaun Fundasaun Mahein (FM) nian 
kona-bá asuntu sira Servisu Migrasaun no fontes informasaun sira husi relátoriu ofisial 
sira Governu nian. Inklui relatóriu sira seluk husi media nasional no internasional sira. 
Nune’e hodi konklui relatóriu ne’e liu husi metodu ne’ebé FM adopta maka Security 
Sector Discussion (SSD). SSD hanesan diskusaun ne’ebé involve peskizador sira husi 
FM, hodi diskute no análiza ba materia sira peskiza nian.  

Separasaun no periodu tranzitoriu  

Dekretu Lei No. 31/2008 de 13 de Agosto Orgânika Ministériu Defeza no Seguransa 
orienta ona Servisu Migrasaun hanesan entidade ketak ida husi PNTL. Iha ne’ebé 
antes ne’e Servisu Migrasaun hanesan parte integrante ida husi estrutura PNTL nian 
hanesan Departamentu Imigrasaun. Nune’e iha tinan 2009 revizaun ba Orgânika PNTL 
nian la konsidera ona Imigrasaun hanesan departamentu PNTL nian. Ho ida ne’e 
Dekretu Lei No. 30/2009 Orgânika Servisu Migrasaun nian separa ona Servisu 
Migrasaun husi PNTL no hanesan entidade ketak ida tutela ba Ministériu responsavel 
ba Servisu Migrasaun nian no difine Servisu Migrasaun nia Estatutu Pesoal rasik ho 
Dekretu Lei No. 31/2009 de 18 de Novembru.  

Nune’e, Dekretu Lei Nú 31/2009 de 18 de Novembro – Estatutu Pesoal Servisu 
Migrasaun nian kona-bá Rejime Tranzisaun hateten; biban ne’ebé harii Servisu 
Migrasaun, funsionariu hotu-hotu husi PNTL ne’ebé hala’o servisu iha Departamentu 
Migrasaun tama ba funsionariu Servisu Migrasaun sei kaer nafatin kargu ne’ebé lori no 
																																								 																					
1 Fundasaun Mahein, Jestaun Fronteira no Kontrolu Migratoriu, Fundasaun Mahein, Dili, 
Fevereiru 2013.      

hein dezisaun ne’ebé hakotu iha dekretu ne’e. Funsionariu husi PNTL sei tama iha 
Servisu Migrasaun tuir termu ne’ebé hakotu husi Komisaun Servisu Esepsional (KSE)2.  

Artigu 53 – Estatutu Pesoal Servisu Migrasaun tinan 2009, kona-bá dispozisaun 
tranzitoriu ema/pesoal fó oportunidade atu hili, ba detentor iha postu ida husi PNTL 
maka hala’o dadaun kna’ar iha Servisu Migrasaun, atu hili fila hikas ba PNTL ka atu 
kontinua nafatin iha kareira Migrasaun. Halo tranzisaun husi kareira PNTL ba kareira 
Migrasaun, sei hala’o liu husi prosesu ida Rekonversaun Profisional, tuir ho artigu 13 
hosi Dekretu-Lei 27/2008. Ofisial ne’ebé maka konkore ba Rekonversaun Profisional 
iha postu ida Kareira Migrasaun, sei konsidera hanesan hili ba Kareira Migrasaun, tuir 
ho termu hirak husi númeru 1 iha artigu ida-ne’e. Ofisial ne’ebé maka la konkore, eh la 
hetan susesu iha prosesu rekonversaun profisional, sei transfere ba PNTL iha periodu 
tranzitoriu nia laran tuir ho termu hirak husi númeru 2 husi artigu ida kotuk. Periodu 
tranzitoriu ho prazu maximu tinan lima3. 

Programa Rekonversaun Professional loke ba funsionariu hotu-hotu PNTL ne’ebé iha 
ligasaun ba Departamentu Migrasaun ho konkursu internu ba meritu, no liu husi 
metodu avaliasaun professional, avalisaun kurikular no intervista. Estatutu Pesoal 
Servisu Migrasaun, artigu 54 kona-bá Programa ba Rekonversaun Profisional hateten: 

1. Programa Rekonversaun Profisional nakloke ba funsionariu hotu-hotu PNTL, 
maka iha ligasaun ho Departamentu Migrasaun eh Servisu Migrasaun ho 
tempu liu fulan 12, iha tinan rua kotuk molok loke prosesu Rekonversaun 
Profisional. 

2. Programa Rekonversaun Profisional hala’o liu husi konkursu internu ida maka 
hatu’ur iha méritu, forma husi métodu hirak tuir mai ne’e: 
a. Halo avaliasaun profisional, tuir ho termu hirak husi Dekretu-Lei N.o 

14/2008; 
b. Halo avaliasaun Kurikular, tuir ho termu hirak husi Dekretu-Lei N.o 34/2008; 

no 
c. Halo entrevista, tuir ho termu hirak husi Dekretu-Lei N.o 34/2008. 

 
Husi dispozisaun ida ne’e FM identifika desde Lei ne’e tama iha vigor Governu ka 
Ministériu responsavel ba Migrasaun nian la tau atensaun ba asuntu sira iha leten 
ne’e. Liu-liu iha periodu tranzitoriu iha ne’ebé Governu tenke loke programa 
rekonvensaun profesional atu hakotu prosesu tranzisaun pesoal PNTL destaka iha 
Servisu Migrasaun. FM haree katak ida ne’e sai hanesan fukun ba funsionamentu 
Servisu Migrasaun nian, liu-liu pesoal sira husi PNTL nia estatutu iha Servisu 
Migrasaun nian. Bainhira Governu la fó atensaun ba asuntu ida ne’e, posibilidade 
problema hanesan sei akontese iha futuru.  

 

 

																																								 																					
2 N.o 2 no 3 artigu 52 Dekretu Lei Nú 31/2009 de 18 de Novembro – Estatutu Pesoal Servisu 
Migrasaun  
3 n.o 4 artigu 52 Dekretu Lei Nú 31/2009 de 18 de Novembro – Estatutu Pesoal Servisu 
Migrasaun  

Iregularidade  

Lei Nú 11/2017, kona-ba Migrasaun no Azilu fó ona klarifikasaun klaru kona-bá rejime 
fó vistu foun no permite migrante sira aplika ba vistu traballu fora husi Timor-Leste, 
evita trabalador migrante sira utliza Vistu Turista serbisu illegal. Maibe, ida ne’e 
seidauk implementa ho diak ho aplikasaun vistu nune’e nafatin akontese iha rai-laran 
ho atendimentu migrasaun sempre kompriende katak aplikante sira servisu ona ho 
Vistu Turista enkuantu sira nia vistu aplikasaun sira ne’e iha prosesu nia laran.4  
 
Iha fulan Abril Ministru Interior Interinu hato’o nia lamentasaun kona-bá iregularidade 
no mal pratika ne’ebé komete husi pesoal migrasaun sira. Tuir keixa ne’ebé hato’o 
(eskrita, oral no gravasaun video) husi sidadaun estranjeiru sira katak iha pratika 
kobransa vistu no kobransa illegal ho montante US$ 200, hala’o husi pesoal Servisu 
Migrasaun sira fasilita sidadaun estranjeiru tama no sai Timor-Leste.5  
 
Iha loron 6 Agostu, Inspecção Geral do Estado (IGE) konklui nia relatóriu no hato’o ba 
Primeiru-Ministru kona-bá Relatoriu Final kona-ba Averiguasaun Relasiona ho 
Alegasaun kona-ba Iregularidade iha Prosesu Aplikasaun Vistu husi Diresaun Servisu 
Imigrasaun. Relatóriu ne’e identifika eziste mal pratika no imkumprimentu ba disiplina 
imigrasaun no azilu iha Servisu Migrasaun. 
 
Liu husi inspesaun IGE deskobre faktu sira kona-bá iregularidade no mal pratika husi 
Servisu Migrasaun postu Batugade. Iha pontu ne’ebé rezumu iha relatóriu ne’e maka 
hanesan tuir mai: 
 

1)  Pasaporte sidadaun Indonezia nian barak ne’ebé karimbu data maibe laiha ka 
lataka vinheta de visto chegada, no laiha vistu seluk (komum trabalho no 
rezidente) ne’ebé valida karimbu entrada sira refere; 

2) Eziste utilizasaun vistu uzadu (visto anterior) barak ba pasaporte sidadaun 
Indonezia nian balu tamba iha dupla aplikasaun karimbu data entrada, dupla 
utilizasaun vinheta de visto no utiliza resibu pagamentu vistu hodi taka netik ka 
haksumik data entrada real vistu nian; 

3) Eziste inkoerensia iha data utilizasaun visto entre dokumentu pasaporte ho livru 
jeral ba arkivu no livru termu entrega vistu nian; 

4) Eziste iregularide iha prosesu kontrolu ba aplikasaun karimbu data entrada iha 
dokumentu pasaporte sidadaun Indonezia nian balu. 

 
Iha sorin seluk, monitorizasaun FM nian identifika mos iha postu fronteira Bobometo – 
Oe-cusse, orsamentu ne’ebé Servisu Migrasaun kobra husi taxa no multa sira, pesoal 
Servisu Migrasaun hanesan tezoureiru la hatama ba banku ho montante US$ 4,230.00  
husi fulan Jullu – Agustu 2019 nian. Deskonfia pesoal Servisu Migrasaun utiliza ba 

																																								 																					
4 Fundasaun Mahein, Impaktu husi Migrasaun iha Timor-Leste no Nia Setor Seguransa, 
Fundasaun Mahein, Jullu 2018.  
5 Ministru Interiór Interinu-Filomeno Paixão, Komunikadu Imprenza, JND, edisaun, 12 Abril 
2019 

nesesidade privadu. Tuir regra normal osan husi kobransa migrasaun nian tenki 
hatama ba banku BNU hanesan reseita Estadu nian6.  

Transferensia urjente no nia impaktu sira  

Ho problema hirak ne’ebé identifika iha leten ne’e, Ministériu Interior hasai ona 
desizaun halo transferensia ba pesoal Servisu Migrasaun sira husi PNTL destakadu 
iha Servisu Migrasaun no desizaun ne’e hanesan revizaun ida ba Servisu Migrasaun 
nian.  

Iha loron 19 Agostu 2019 –Diretur Jeral Servisu Migrasaun hatun despacho ba Adjunto 
Diretur Jeral, Xefe Sektorais sira, Xefe Gabinete, Xefe Delegasaun Regionais no mos 
Assessor Servisu Migrasaun nian hodi hatan no kumpri ba despacho Ministeriu Interior 
nian prepara lista naran membru PNTL hotu-hotu no surat pedidu aprovasaun 
transferensia hodi hato’o ba Ministru.7  
 
Nune’e, Iha loron 23 Agostu 2019 – Ministru Interior Interinu aprova ona transferensia 
membru PNTL ba Komandu Jeral PNTL ho fazeadamente no faze dahuluk hala’o ona 
iha loron 9 Setembru 2019. Iha loron tuir mai loron 10 Setembru 2019 Diretor Jeral 
Servisu Migrasaun hasai Sirkular ida hodi halo selesaun ka rekrutamentu ba pesoal 
PNTL ne’ebé destaka iha Servisu Migrasaun. Iha Sirkular ne’e determina total vaga 
hamutuk 50 loke ba membru PNTL ho nia estatutu destaksaun rotativa kada tinan 3 no 
prolongamentu tuir nesesidade servisu.  
 
Desizaun transferensia ne’e importante atu hadi’a situasaun sira iha Servisu 
Migrasaun nian. FM nia haree medida transferensia urjente ne’ebé Ministru Interior 
Interinu no Diretor Jeral Servisu Migrasaun aplika daudaun la ho investigasaun ida 
kle’an no transferensia urjente ne’e preojudika funsionamentu regular Servisu 
Migrasaun nian. Tanba halo uluk tiha transferensia ba pesoal Servisu Migrasaun nian 
hafoin halo rekrutamentu. Signifika katak funsionamentu Servisu Migrasaun nian 
daudaun ne’e mamuk ka paradu.  
 
Rekomendasaun  
 
Ho ida ne’e FM husu loke investigasaun tantu disiplinar no kriminal ba iregularidade 
sira ne’ebé temi iha leten ne’e. Nune’e medida transferensia ba deit pesoal sira ne’ebé 
komete iregularidade, la’os ba pesoal Servisu Migrasaun tomak.  

 
 

 
 
 
 
 

																																								 																					
6 Fontes Fundasaun Mahein, loron 15 Setembru 2019  
7 Despacho Diretur Jeral Serbisu Migrasaun – Superitendente Polisia Agostinho Gomes da 
Silva, Lic. CSH. No. Entrada 3080, data 19/08/2019. 

